Ipisu 1:1 i Ipisu 1:4

Ke Surat ni Pablo Riya te Menge
Etew te Inged ne

Ipisu

1Siaken ini se edsurat ne si Pablo. Ne ibpeewit
ku ini riya te langun niyu ne an te inged ne
Ipisu ne mibpesakup te Eleteala ne edlaus te
kebperetiyaya rin. Senge etew a ne kedserihan
ni Hisu Kristu, ne wara duma ne puunan te
kedserihi rin kedi ke kena ke kiyug te Eleteala.

2 Iyan ku kiyug ne egkeheram niyu ke tavang
wey kebmelinew te itungan niyu ne riya ebpuun
te Eleteala ne Amey tew wey si Hisu Kristu ke
Kerenan tew.

Ke Tavang te Eleteala Keytew ne Egenat dut te
Kebpekidseveka Tew ki Hisu Kristu

3 Edeyuen tew ve ke Eleteala ne Amey ni
Hisu Kristu ke Kerenan tew. Su egenat dut te
mibpekidseveka kiyu ki Hisu Kristu, ne rekela
se tavang te Eleteala keytew su mibehayan kiyu
rin te langun ne keupianan ne riya da egenat te
kandin ne riya te langit.

4 Su misan keta te wara pa melimbag te
Eleteala ini se dunya, ne raan kiyu en ne
mibpemili nikandin ne kandin ne tuney ne anak.
Mibpemili kiyu rin su apey egkevaluy ke hinawa
tew ne metilak atag dut te kebpekidseveka tew
ki Hisu Kristu su apey wara sala ne idsawey rin

kenitew. . o _
Su sabap dut te dekela ne limu din kenitew,

> ne kiyug din ne egkevaluy kiyu ne kandin ne
tuney ne anak ibpepevaya dut te kebpebpatey ni
Hisus su ara ke kandin ne kiyug.

6 Keta be ne edeyu kiyu te Eleteala dut te
mepmeupiya ne tavang din ne imbehey rin de
duen kenitew, su impepengkayi rin te kenitew
ke Anak din ne ingkelimu din nevenar ne si Hisu
Kristu.

7 Ne keta te kebpebpatey ni Hisu Kristu diya
te pinebelavag ne kayu, ne ini se ebpekepeliyu
keyta rut te kedusa te sala tew su ebpeseharan
en te Eleteala ke sala tew. Su sabap dut te limu
din ne wara tedtab din,

8 ne rekdekela se tavang din kenitew ne wara
repeng din. Ne ke Eleteala se netau te langun su
metampas sikandin,

9 ne kayi ve ne ebpekesabut kiyu en te Eleteala
te netahu te itungan din ne in-eles din pehaney
ke engkey se netahu te itungan din ne edtuma-
nen din dut te kedsuhu din ki Hisu Kristu.

10 Ne ini se netahu te itungan din. Embiya
egkeuma ara se hewii ne netelaan din, ne ed-
sevekaan din ke langun ne mibeelan din diya te
langit wey ke langun ne kayi te ampew te dunya,
ne iyan din en ibpevayabaya te langun ne si Hisu
Kristu.

11 Langun taman ne egked-ulaula ne netahu
en te Eleteala te itungan din ne egked-ulaula ini.
Tembu be mibpemili ki en nikandin rengan te
wara pa melimbag ini se dunya su apey ki egke-
valuy ne sakup din sabap dut te kebperetiyaya
tew ki Hisus.

12 Geina te sikami ini se Hudiyanen ne neuna
ne midsarig ki Hisus su rengan pa ne dekela
se kebpenareng dey dut te kebpekeuma rut
te impasad te Eleteala, ne sikami ke ralan te
kegkeedati kandin su apey ke kandin ne keupiya
ne egkereyu nevenar.

13 Ne sikiyu rema keniyan ne kena Hudiyanen
ne nekeamung ded keta te itungan din su nerineg
niyu ra ke benar ne penuru, ini se Meupiya ne
Tudtul mekeatag te kebpekeliyu rut te sala tew,
ne mibperetiyaya kew en ki Hisu Kristu. Keta be
ne imbehey keniyu dut te Eleteala ke Kedesenan
ne Ebpetuntul te Menusiya iring te impasad din,
su tuus ini te sikiyu rema ne sakup din.

14 Ne ini se ked-ubpa dut te Kedesenan ne
Ebpetuntul te Menusiya kayi te kenitew, ne ini
se tuus te edtumanen ded te Eleteala ke langun
ne impasad din kenitew te menge anak din,

tembu be netuenan tew ne ed-imesaren din ke
kebpeliyu rin keyta. Ne ara be ne kena ki ed-

engked se edeyu te Eleteala dut te keupiya rin!

Ke Kebpengeningeni ni Pablo Mekeatag dut te
Menge Mibperetiyaya diya te Inged ne Ipisu

15 Ne ara be menge suled ku te aney ku ra
merineg se midsarig kew en ki Hisu Kristu wey
ruen dema dekela ne limu niyu dut te langun ne
menge ruma niyu ne mibperetiyaya,

16 ne wara en ked-engked-engked ku te kebpe-
selamat te Eleteala atag keniyu. Uman ku ra
idragkes sikiyu ke ebpengeningeni a.

17 Ne elin dema ne ebpengeningeniyen ku te
Eleteala ne ke egkereyu ne Amey tew ke midsuhu

ki Hisu Kristu, ne menu ke iyan mebehey keniyu
ke Kedesenan ne Ebpetuntul te Menusiya su apey
sikandin se ebehey keniyu te ketau, ne sikandin
se kebpekesabut niyu mekeatag te Eleteala su
apey egketuenan niyu nevenar sikandin.

18 Ne ebpengeningeniyen ku rema te sikandin
se ebpayag te itungan niyu apey niyu metueni
ke langun ne keupianan ne egkepenareng niyu
su nevaluy kew ne sakup te Eleteala sabap dut
te nepemili kew rin. Egkiyuhan ku rema ne
egkesebutan niyu ke penaub din ne wara repeng
din ne impasad din dut te menge sakup din.

19 Ne ruma ne ebuyuen ku ne menu ke egke-
heram niyu ke engkey se kerekela te gehem te
Eleteala te kegawed din te langun ne sikitew ne
sakup din. Su impekita te Eleteala ke kerekela te
gehem din ne wara repeng din

20 dut te kebanew rin ki Hisu Kristu ne im-
pepinuu rin en sikandin dut te rapit te egkeke-

wanan din diya te langit.

21 Ne keta be ne riya si Hisu Kristu te langit ne
ebayabaya dut te langun ne ruen gehem din te
ebayabaya. Su wara mepuru pa dut te sikandin
diya te langun ne mekegehem ne edatu kayi te
ampew te dunya wey riya te langit, misan ke
egkekita te etew wey ke kena ta ruma, misan
te guntaani en wey keta te kegkesembii kayi te
dunya.

22 Su impepuru te Eleteala si Hisu Kristu ne
ebayabaya dut te langun taman, ne sikandin iya
ke midtendu te Eleteala ne Kerenan dut te langun
ne sikitew ne mibperetiyaya en.

23 Su langun te sikitew ne mibperetiyaya en,

ne sikitew ke iring te lawa rin ne sikandin ke
pengulu tew. Ne sabap dut te mibpesakup kiyu
kandin ne wara kurang din, su piya endei dut te
langun ne midlimbag din diya te langit wey kayi
te tana ne ed-imesaren din ded.

2

Ke Eleteala ra se Ebehu te Umur ta sabap dut
te Kebpekidseveka Tew en ki Hisu Kristu

1 Pehaney te wara kew pa mibperetiyaya ki
Hisu Kristu, ne iring kew te minatey su atag dut
te wara kew meduma te penuru din wey meraat
ke ulaula niyu.

2Su rengan ne iyan niyu midumaan ke meraat
ne betasan dut te menge etew ne iyan dan
edumaan ke kiyug den da kayi te ampew te
dunya. Ne keta ne iyan niyu nerumaan ne ke
datu te pekaid, ini se unuten dut te langun ne
busew, su sikandin imbe ke egawed te hinawa
rut te menge etew ne kena eduma te Eleteala.

3 Ne langun tew ne neked-iring ded pehaney,
su iyan tew ra edumaan te kiyug tew. Iyan
ebayabaya kenitew ke kebpata te nanam tew
wey piya engkey ne meraat ne ebpekepemula te
itungan tew ne ara se edtumanen tew. Ne keta
ne wara ded mibiraan tew dut te ruma, su wara
duma ne ebpesineruwan tew ke kena edusaan
kiyu te Eleteala iring dut te langun ne menge
etew ne kena eduma kandin.

4 Ugaid ne misan iring keta ne iyan pa dekela
ne kegkeyru te Eleteala keyta ne wara tedtab din
wey ke limu din ne kena edtaman.

> Su misan iring ki te minatey sabap dut te
meraat ne mid-ulaula ta, ne inragkes kiyu red
te Eleteala rut te kineuyag din ki Hisu Kristu
su mibehayan ki red dema nikandin te behu ne
umur sabap dut te mibpekidseveka kiyu ki Hisus.
Ne nekeliyu kiyu rut te sala tew egenat dut te
tavang te Eleteala kenitew.

6 Ne kena be keta da taman te inkeragkes kiyu
rin ki Hisu Kristu te mid-uyag dut te Eleteala te
minatey, su sabap dut te kebpekidseveka tew ki
Hisus ne inragkes kiyu rema te ed-amung kiyu
kandin te edatu diya te langit.

7Ini se mid-ulaula te Eleteala su apey taman te
taman ne ke kerekela te tavang din ne egkekita
kayi te limu ne impekita rin keyta ibpepevaya
dut te kebpatey ni Hisus.

8 Ne wara duma ne puunan te kebpekeliyu tew
te sala tew keta te kedsarig tew en ki Hisu Kristu
ke kena ke tavang da dut te Eleteala. Wara ed-ul-
ulaan tew ne ebpekegaga te kebpekeliyu tew su
imbehey ra dé duen te Eleteala.

9 Tembu be kena egkepakey ne ruen etew
ne ebpendantal te ini se ulaula rin ne iyan
ebpekepeliyu kandin.

10Su ke Eleteala ra se mibehu te umur tew keta
te mibpekidseveka ki en ki Hisu Kristu su apey

iyan tew egkerumaan ke meupiya ne netahu te
itungan din dengan ne ed-ul-ulaan tew.

Midseveka ni Hisu Kristu ke Hinawa dut te
Langun ne Ebperetiyaya kandin misan Hudiyanen

etawa kena . _
11 Sikiyu ne menge etew ne kena Hudiyanen

ne ed-ingaranan te Hintil, ne tentenuri niyu ke

pehaney te wara kew pa mebperetiyaya ki Hisu
Kristu. Ne edsusudian kew te menge Hudiyanen
su egkehiyen dan ne kena kew sakup te Eleteala

su wara kew meduma rut te betasan dan te
ebpeetus. Ne sikandan kun ke benar ne sakup

te Eleteala su mibpeetus dan, ugaid ne ke lawa
ran da se ruen tuus din su ke itungan dan ne

wara mesembii. o
12 Pehaney iya rema ne mebmeriyu kew

ki Hisu Kristu ne wara kebpenareng niyu te
kebpekeuma rin, su kena kew Hudiyanen ke
inenakan ni Israyil ne mibpemili te Eleteala ne
menge etew rin. Tembu be kena kew ebpekete-
lima dut te keupianan ne impasad te Eleteala
kandan te edsuhu sikandin te ebpekepeliyu kan-
dan ne ed-ingaranan ki Hisu Kristu. Ne pehaney
te miduma kew pa te meraat ne ulaula rut te
menge etew kayi te ampew te dunya, ne wara
egkepenareng niyu ne tavang te Eleteala su wara
niyu ma metueni ke engkey se benar ne Eleteala
kayi te ampew te dunya.

13 Ugaid ne guntaani ve ne nesembian en ke
egketemanan niyu sabap dut te kinesarig niyu
ki Hisu Kristu. Ne sikiyu ayan se pehaney ne
mebmeriyu te Eleteala, ne guntaani ne nekeuvey
kew en su sabap dut te kinepatey ni Hisus ne
mibpetuda te lengesa rin mekeatag keniyu.

14 Keta be ne si Hisu Kristu ke kegkeseveka
te sikami ne Hudiyanen wey sikiyu ne kena
Hudiyanen ne nevaluy ki en ne telteleduma.
Uya, egkepakey en be ne sikitew ne ebpenusuled
en su keta te kinepatey ni Hisus ne in-awa din ke
kebpemekedrerendingey tew.

15 Su keta te kinepatey ni Hisus ne impeliyu
kiyu en nikandin te eduma rut te penduan ne
intahak ki Moises wey langun ne betasan ne
mibperumaan din dut te sikami ne Hudiyanen
rengan su apey Eleteala ra se edumaan dut
te sikami ne Hudiyanen wey sikiyu ne kena
Hudiyanen. Ne keta be ne in-awa din en ke kena
tew kebpemekedsuhatey, ne sikitew ke deruwa
ne susun ne bansa ne mibaluy rin en ne seveka
ra.

16 Su keta te kinepatey rin diya te pinebelavag
ne kayu, ne in-awa din ke kebpekunkuntereey
tew. Su midseveka rin ke hinawa tew ne menge
mibperetiyaya misan Hudiyanen etawa kena, su
apey kiyu ebpekeuvey te Eleteala.

17 Keta be ne mibpengkayi si Hisu Kristu te
ampew te dunya su ebpesabut ke engkey se
kebmelintad te hinawa tew riya te Eleteala. Ne
ini se midseysey rin diya te sikiyu ne kena
Hudiyanen ne ke itungan niyu ne mebmeriyu te
Eleteala wey sikami ne Hudiyanen ini se lelayun
kun ebpemegitung te Eleteala.

18 Ne sabap dut te mibpekidseveka kiyu ki
Hisu Kristu, ne egkepakey en ne ed-uvey kiyu te
Eleteala ke Amey tew ibpepevaya dut te tavang te
Kedesenan ne Ebpetuntul te Menusiya, negidsan
te Hudiyanen etawa kena Hudiyanen.

19 Na sikiyu ve ne kena Hudiyanen ne misan
ke pehaney ne wara kew mekeamung te sakup
te Eleteala, ne guntaani ne duma kew en dut te
sakup din ne mibpemili din. Kena kew en birang
ne liyu ne etew te Eleteala, su tuney kew en ne
anak din.

20-21 Ne sikitew ini se mibperetiyaya en ne
iring te nekeuman kiyu te pengawid te baley
ne ibpeitindeg te Eleteala. Si Hisu Kristu ne
iring sikandin dut te menge pelaus su sikandin
se edtihel te kegawed din dut te baley, ne ke
menge etew ne kedserihan te Eleteala wey ke
menge ebpelambas te lalag din ne iring dan
dut te impenangen ne pengawid dut te baley
su sikandan ke neuna ne mibpesabut mekeatag
ki Hisus. Ne langun ne mibperetiyaya en ne
mibpekidseveka ki Hisus, ne iring dan dut te
pengawid ne ebiravira ugaid ne ruen atag din
dut te valey ne insivey ne ubpaan te Eleteala.

22 Ne sikiyu ne kena Hudiyanen, ne nekea-
mung kew red dema ne pengawid dut te baley ne
ibevaley te Eleteala ne ubpaan din ibpepevaya
dut te Kedesenan ne Ebpetuntul te Menusiya.

3

Impependiya si Pablo te menge etew ne
kena Hudiyanen su ibpepesabut din mekeatag te
Eleteala

1 Ne sabap dut te langun ne impenudtul ku
keniyu, ne siaken ini si Pablo se ebpengeningeni
mekeatag te sikiyu. Su impevilanggu a sabap dut
te kegelevek ku ki Hisu Kristu wey ke kebpesabut
ku mekeatag kandin diya te keniyu ne kena
Hudiyanen.

2 Nerineg niyu en ma buwa ke helevek te
Eleteala ne insarig din kediey te ebpesabut
keniyu ne kena Hudiyanen mekeatag te tavang
din ne ibehey keniyu.

3 Su impayag te Eleteala kediey ke wara
metueni rengan, ne ini en ke nekahi ku kayi te

surat ku. o
4 Ne embiya ebesaan niyu ini, ne egketuenan

niyu ini se nesebutan ku mekeatag te netahu te
itungan te Eleteala ne edtumanen ni Hisu Kristu
ne wara pa metueni pehaney.

5 Wara pa impayag te Eleteala ini diya te
menge apu tew, ugaid ne guntaani ne impesabut
din en dut te menge kedserihan din wey ke
menge ebpelambas te lalag din ibpepevaya dut
te Kedesenan ne Ebpetuntul te Menusiya.

6 Ini ve imbe ke impesabut din en. Kena
sikami ra ne Hudiyanen se ebpeketelima te
keupianan ne impasad te Eleteala dut te menge
etew rin, su sikiyu rema ne kena Hudiyanen
ne mibperetiyaya rut te Meupiya ne Tudtul
mekeatag ki Hisu Kristu ne ebpekeamung ded
dema. Su egenat te kebperetiyaya niyu ki Hisus
ne nevaluy kew en ne menge sakup te Eleteala,
ne nekeamung kew rut te ebeyveyaan ni Hisus
elin dut te menge Hudiyanen, ne ebpeketelima
kew red dema rut te langun ne impasad te
Eleteala.

7 Midsuhu a te Eleteala su ebpesabut dut te
Meupiya ne Tudtul, ne imbehey rin kediey ke
ketau te ebpesabut ibpepevaya te gehem ne
imbehey rin kediey.

8 Su misan siaken se pinekemevava dut te lan-
gun ne etew rin, ne siaken ded se mibpurut din
te ebpesabut diya te sikiyu ne kena Hudiyanen
kayi te Meupiya ne Tudtul ne kena egketembu
se taman ne keupiya rin.

9 Su ke Eleteala ne midlimbag te langun taman,
ne insuhu din kedi te ebpesabut dut te langun ne
etew ke engkey se ed-ul-ulaan din te edtuman dut
te netahu te itungan din ne wara mibpeyahan
din dengan

10 su apey egkekita dut te menge mepuru te
suluhuen wey ruma ne mekegehem diya te langit
ke merakel ne edsusunan te ketampas din ne
dekela kayi te mepmeupiya ne ed-ul-ulaan din
dut te langun tew ne mibperetiyaya.

_ 11 Mid-ulaula te Eleteala ini su ini se netahu te
itungan din ne raan en te wara pa melimbag ini

se dunya. Ne guntaani ne midtuman din en su
impepengkayi rin en ke Kerenan tew ne si Hisu
Kristu.

12 Ne tehaad te mibpekidseveka kiyu en ki
Hisu Kristu sabap dut te kedsarig tew kandin, ne
kena ki egkealang-alang ne ebpengarap kandin
su netuenan tew ne egkerineg din ke kebpen-
geningeni tew.

13 Ne ini ve ne ebpemuyuen ku keniyu te
ini se keresayan ku mekeatag keniyu ne kena
medlugka se hinawa niyu, su ini se igkerasey ku
ne keniyu ne keupianan.

Ini ne Mekeatag te Kerekela te Limu ni Hisu
Kristu keytew ne kena Egketegkad

14 Ne embiya egketenuran ku ke langun ne
tavang dut te Amey tew ne Eleteala kayi te
keytew, ne ebpenimbuel a se ebpengeningeni
mekeatag keniyu.

15 Su sikandin ke ed-ingeranan te Amey su
sikandin ke ebpuunan dut te langun ne kayi te
ampew te dunya wey ke riya te langit.

16 Ne ebuyuen ku kandin se egenat dut te
gehem din ne wara repeng din, ne menu ma ke
ebeheren din ke hinawa niyu ibpepevaya dut te
Kedesenan ne Ebpetuntul te Menusiya

17 su apey egkeheram niyu nevenar te si Hisu
Kristu ne riyan en ed-ubpa te hinawa niyu sabap
dut te sarig niyu kandin. Ne ibpengeningeni
ku rema ne ke limu niyu ki Hisus abpeg dut te
kebpelimlimuey niyu ne midtamel en.

18 Su embiya midtamel en, ne ke hinawa niyu
ne midtua en su apey sikiyu abpeg dut te langun
ne menge etew te Eleteala ne egkesebutan niyu
ke engkey se taman ne kerekela te limu ni Hisu
Kristu keniyu ne kena egketegkad.

19 Uya, kiyug ku ne egkesebutan niyu nevenar
ara se kerekela te limu ni Hisus keniyu, misan
kena langun din ne egkesagkew te itungan niyu.
Su keta te kegkeheram niyu te limu din ne kena
egketegkad, ne ini se ibehey te Eleteala keniyu su
apey kew eduma rut te kiyug din ne ed-umanan
pa su apey ara se kegkevaluy niyu ne iring te
Eleteala ne ed-imesaran din.

20 Edeyu kiyu te Eleteala ne mekegehem
ne ke edtavang keytew, su misan engkey se
ebuyuen tew kandin ne ebpekegaga sikandin te
ebpelebiyen din pa ke ebuyuen tew ne muna pa
dut te egkesagkew te itungan tew.

21Langun tew ne mibperetiyaya, ne edeyu kiyu
kandin su atag dut te midseveka kiyu rin wey
atag dema dut te ki Hisu Kristu. Tembu be edeyu

kiyu te Eleteala taman te taman! Ne egketuman
ini.

4

Ini ne Mekeatag te Kebpekidseveka rut te
Langun ne Mibperetiyaya ki Hisu Kristu

1 Ne siaken ne ini te bilengguan su mekeatag
te kebpesabut ku ki Hisus ne Kerenan tew, ne
iyan ku ebuyuen keniyu ne edtumanen niyu ke
langun ne dait ne ulaula dut te mibperetiyaya en
su ara se kiyug te Eleteala dut te kebpemili din
keniyu.

2 Ke ulaula niyu ve imbe ne iring kayi: peem-
bava kew te hinawa niyu, medtultulanged kew
wey ebpesahad te igkeepes keniyu te ruma niyu.
Ipekita niyu ke kedlimu niyu dut te langun te
kena niyu idtahu ke sakit te hinawa niyu dut te
menge ruma niyu.

3 Su Ke kedesenan ne Ebpetuntul te Menusiya,
ne sikandin se kegkeseveka tew, ne ara be ne
iluta niyu se keduma kandin su apey niyu kena
egkereeti ara se kegkeseveka niyu.

4 Su sikitew ke langun ne mibperetiyaya en
ki Hisu Kristu ne iring kiyu en te seveka ra
ne lawa, ne seveka ra dema se Kedesenan
ne Ebpetuntul te Menusiya ne ed-ubpa kayi te
keytew. Ne seveka ra dema ara se keupiyanan
ne ebpenerengen tew su sabap dut te ke Eleteala
se mibpemili keytew.

5 Seveka ra ke Kerenan tew, ne ruen ara
seveka ra ne dalan te kebperetiyaya ne ebpekea-
mung kiyu riya te Eleteala, ne iyan tuus te

mibperetiyaya kiyu en ne seveka ra dema ara se
kinebunyahi keytew.

6 Ne ruen dema seveka ra ne Eleteala ne ke
Amey rut te langun tew, ne sikandin ke mepuru

ne ebayabaya te langun ne sikitew. Sikandin da
ke ebayabaya dut te langun tew su piya endei
kiyu ed-ubpa ne keta ed-ubpa sikandin, ne kayi
red te kinawa te langun tew.

7Ne misan seveka ra ke ralan te kebperetiyaya
tew, ne ke ketau ne imbehey keytew ni Hisu
Kristu ne wara memeked-iring su uman senge
etew keytew ne mibehayan din te dait ded dut te

sikitew. _ o
8 Su ini ve ne nesevian en mekeatag ki Hisu

Kristu dut te impesurat te Eleteala ne egkahi te,
“Keta te kebetuna kandin diya te langit

su mid-etuwan din ke menge kuntera din,

ne merakel se neviyag ne ed-ewiten din.

Ne ruen dema ketau ne imbehey rin

te menge etew rin.”

9 Engkey ve se egkesebutan ta kayi te nekahi
se kinevetuna kandin diya te langit? Iyan din
meana ne pehaney ne mid-ewaan din ke ubpaan
din diya te lesang te langit su mibpengkayi
sikandin te ampew te dunya.

10 Su wara duma ne mibpengkayi te ampew te
dunya ke kena si Hisu Kristu ra, ara se nevatun
maa diya te lesang te langit, su apey sikandin se
mepuru ne ebayabaya te langun taman.

11 Su sikandin se mibehey te ketau te langun
ne menge etew rin su apey iyan dan ed-ul-
ulaan ne ke kiyug din. Ruen mibehayan din te
helevek ne egkevaluy ne menge kedserihan din,

ruma ne mibaluy rin ne ebpelambas te Lalag
te Eleteala. Ruen ruma ne mibehayan din te
ketau te ebpesabut dut te Meupiya ne Tudtul
mekeatag ki Hisu Kristu. Ne ruen duma rema
ne mibehayan din te ketau te ebpeneheewit
te menge mibperetiyaya en wey ebpemenuru

kandan.
12 Tyan din kinevehey kayi te menge ketau ne

apey langun tew te mibperetiyaya en ne ruen
sangkap din te edtuman te piya engkey ne
kiyug te Eleteala ne ed-ul-ulaan tew, su apey ke
kebperetiyaya rut te langun ne sakup din ne iring
te lawa rin ne ebpekeiseg.

13 Su ibpepevaya keta ne ara se nesebutan
tew mekeatag dut te Anak te Eleteala ne si
Hisu Kristu ne egkeum-umanan taman te ini se
kebperetiyaya tew ne egkeseveka rut te netue-
nan tew. Keta be ne ke sarig tew ki Hisu Kristu
ne metua en, ne metua rema ke ulaula tew su
ed-iseg ebpekeiring te ulaula ni Hisu Kristu.

14 Su embiya iring kayi se egketemanan tew, ne
kena kiyu en ebpekeiring te vata ne melemu ne
ebperetiyaya te piya engkey ne penuru ne iring
dut te utan te ralan ne eduma te edsungu wey
ed-uli. Su kena kiyu ebpelimbung dut te menge
etew ne metau ne edliyuk te taru ne penuru dan.

15 Ne sikitew ve mula ne iyan tew ibpekidlalag
te menge ruma tew ne ke benar ne penuru
su atag dut te kebpelimlimuey tew su apey
tew egkeiringi ke ulaula ni Hisu Kristu ne
edlingekaan tew,

16 ne sikitew ke mibperetiyaya en ne iring te
lawa rin. Su langun dut te pepata te lawa ne

nekebpikit, tembu be piya endei dapit kayi te
lawa ne ruen gelevek din ne embiya egkeseveka
ran se eduma rut te kiyug te ulu ne ebpekeiseg se
kebmevaher dut te lawa. Ne iring din ded dema
kayi te kenitew su embiya uman senge etew ne
edtuman dut te kandin ne helevek ne ed-iseg ke
kebmevaher dut te langun kayi te lawa su atag
dut te kebpelimlimuey tew.

Ini ne Mekeatag te Ebehuwen te Eleteala ke
Umur ta su apey ki Ed-ulaula te Metidtu ne Ulaula
ne Ebpekesuhat te Hinawa rin.

17 Geina ne iring kayi te langun tew ne iring te
lawa ni Hisu Kristu, ne ruen be ini ebperumaan
ku keniyu su riya ebpuun ki Hisus ke Kerenan
tew. Kena niyu ul-ulaa ke perangey dut te menge
etew ne kena ebperetiyaya te Eleteala, su iyan
den da edtumanen ke itungan dan da ne wara

rantek din. . .
18 Su sikandan ne wara en iya pepaleng dan

ke engkey se benar ne ralan. Ne wara en iya

kandan keta te umur ne wara edtemanan din ne
riya ebpuun te Eleteala su wara ma deisek da ne

kiyug dan te ebpemineg te kiyug te Eleteala su

meresen ke ulu ran. .
19 Ne engketa be ne kena dan en egkeyeyaan

ne ed-ulaula te piya engkey ne meraat, ne kena
dan en ed-erenen ke kiyug te kememenusiyai, su
iyan da nekepenu te itungan dan se ed-ulaula te
meredsik.

20 Ugaid ne sikiyu mula ne iyan niyu nehu-
ruwan mekeatag ki Hisu Kristu ne kena iring
keta.

21 Su nerineg niyu en ma ke benar ne im-
penuru dey mekeatag kandin, ne nesebutan niyu
en su sikandin se edumaan niyu.

22 Tembu be ewai niyu en ke neuna ne
perangey niyu ne iyan puunan te ulaula niyu ne
meraat. Su ini ne edlimbung keniyu te keduma
rut te kiyug da te hinawa niyu ne ederaat keniyu.

23 Iyan niyu ul-ulaa ne ebpevehuwan niyu te
Eleteala ke hinawa wey itungan niyu.

24 Buyua niyu te Eleteala ne ebehuwen din ke
umur niyu su apey ke ulaula niyu ne ebpekeiring
kandin. Su embiya ara se ed-ul-ulaan niyu ne
egkekita te mibehu en ke umur niyu su kayi te
ed-ul-ulaan niyu ne metidtu ne ebpekesuhat te
hinawa te Eleteala.

25 Tembu be kena kew edtarutaru. Ne iyan
niyu ra kehiya te ruma niyu ne ke benar su
langun tew te mibperetiyaya en ne nekeamung
dut te lawa ni Hisus.

26 Embiya egkeepes kew rut te menge ruma
niyu, ne uram kew su apey kew kena ebpeked-
sala kayi te ulaula niyu ne meraat. Ne kena kew
ebpetegtehuey te sakit te hinawa niyu su kena
niyu en pesendlepi te andew ke kegkeepes niyu.

27Kena kew edluhut te ralan ki Setanas ke datu
te pekaid te ebpesuwey keniyu te ebped-ulaula te
meraat.

28 Ne embiya ruen keniyan te keniyu tekawen
pehaney te wara pa mibperetiyaya, ne med-
engked en imbe sikandin. Ne megelevek
sikandin su apey ruen igkeuyag din wey ruen
dema igkevehey rin dut te ruma ne egkerehenan.

29 Wey kend kew rema edlalag te meraat

su iyan niyu ra leleha se ebpeketavang dut te
ebpemineg su apey egkevaher wey ebpeketuntul
ke itungan dan dut te lalag niyu.

30 Ne kena niyu ul-ulaa ara se kena ebpeke-
suhat te itungan te Kedesenan ne Ebpetuntul te
Menusiya, su ke ked-ubpa din diya te hinawa
niyu ke tuus te sikiyu ne angkun en te Eleteala.
Ne tuus dema te sikandin se ebpayag keta te
hewii ne edlived si Hisus kayi ne ebpekeuman
kew rut te menge etew ne mibpeliyu en.

31 Keta be ne engkeri niyu se ebpetegtehuey te
sakit te hinawa, ne engkeri niyu se ebpemeked-
epesey wey ebpekunkuntereey. Engkeri niyu
se ebpetugtugkiyangey wey ebpegkeya te ruma
niyu, wey ke ebpelelahey te ebpekererangit.

32 Ugaid ne iyan niyu iya ul-ulaa ne me-
upiya, ne pelimlimuey kew wey ipekita niyu ke
kegkeyru niyu te ruma niyu. Ne pesehara niyu
ke igkeepes niyu dut te menge ruma niyu iring
te kinepesehad dut te Eleteala te sala niyu atag
dut te kinepatey ni Hisu Kristu.

S

Ke Ulaula te Eleteala se Ed-iringan dut te
Sikitew ne Nerayahan en se Itungan Din

1 Ne geina ve te sikiyu ne menge anak kew
en te Eleteala ne igkelimu din, ne iringi niyu ke
ulaula te Eleteala su apey ke ulaula niyu ne iring
kandin.

2Ne pelimlimuey kew iring dut te limu ni Hisus
kenitew. Su ke limu din kenitew ne impeKkita
rin keta te imbeliwas din ke umur din su apey

ke Eleteala se ebpeliyu kenitew te kedusa rin
te menge sala tew. Ne ini se kinebeliwas din
te umur din ne iring te indrena ne ibehey te
Eleteala ne nekesuhat te hinawa te Eleteala.

3 Sikiyu ini se sakup en te Eleteala ne kena
kew iya ebpengingniyug, kena kew ed-ulaula
te temperasa, ne kena kew egkeeram-am, su
langun kayi ne kena dait ne ulaula te etew ne
mibperetiyaya en ki Hisus. Kena egkepakey ne
ruen iring kayi ne egkekahi mekeatag te sikiyu.

4 Kena dema edait te sikiyu ne meredsik se
kebpemeéba din, etawa edlalag te wara rantek
din, etawa edwaliwali te temperasa. Ugaid ne
iyan niyu ra leleha ke lalag ne ebpekereyu te

Eleteala. o o
> Su tentenuri niyu ve ini su benar, ke etew

ne ebpengingniyug, ke etew ne ed-ulaula te
temperasa wey ke etew ne egkeeram-am ne kena
ebpekeamung sikandin dut te menge etew ne
edetuan ni Hisu Kristu wey ke Eleteala. (Su ke
etew ne egkeeram-am, ne ara se kegkeeram-am
din se ebpengerapan din ne kena ke Eleteala.)

6 Kena kew ve imbe egkeekali keniyan ke ruen
egkahi te ayan ne menge ulaula ne wara da diya
te itungan te Eleteala su ebpeseharen din da. Su
keta ebpuun ne menge ulaula ne ayan se menge

etew ne wara meduma te Eleteala ne ed-isuhaten
din su mid-ulaula ran ke igkeepes te Eleteala.

7Keta be ne kena kew ve ebpekiduma te menge
etew ne iring keta.

8 Su rengan ne iring te ke itungan niyu ne
merusirem, su wara niyu pa metueni ke ralan
te Eleteala. Ugaid ne guntaani ve ne ke itungan

niyu ne nereyahan en su midsarig kew en ki Hisu
Kristu ke Kerenan tew. Tembu be iyan niyu ul-
ulaa ne dait ne ulaula rut te etew ne kayi en te
kerayahan.

9 Su embiya nereyahan en ke itungan niyu,
ne egkekita kayi te ulaula niyu ke langun ne
meupiya wey ketidtu wey ara se benar.

10 Langun ne perangey niyu ne surimana niyu
ke ebpekesuhat be te hinawa te Eleteala etawa
kena, ne iyan niyu ra ul-ulaa ara se kiyug din.

11 Kena kew ed-amung-amung dut te ulaula ne
wara keupianan din, su ara ke perangey dut te
menge etew ne merusirem pa ke itungan din.
Ugaid ne iyan niyu ul-ulaa ke metidtu su apey
ran egkekita ke keraat dut te ulaula ran. (

12 Su misan ke kegkepengasak da dut te ibpege-
lesa ne ulaula ran ne mekeyeya nevenar.)

13 Su embiya ke ed-ul-ulaan diya te merusirem
ne egkerayahan, ne egkekita ke benar dut te ed-
ul-ulaan dan embiya meupiya etawa meraat.

14 Ne keta te egkekita ran ke meraat, ne
egkepayahan dan te itungan dan ne edtidtuwen
dan. Tembu be ruen beseanan ne egkahi te,
“Sikew ke iring te edlipereng, imaman kad;
Uya, su iring ke en te minatey, ne mevanew kad,;
Ne edtayawan ni Hisu Kristu ke itungan nu.”

15 Tembu be urami niyu nevenar ke ed-ul-
ulaan niyu. Kena kew ed-ulaula iring dut te
menge etew ne wara nesebsebutan din, ugaid ne

iyan niyu ul-ulaa ne iring dut te metampas ne
menge etew.

16 Su gunteani ne hewii ne ke menge etew ne
metehel ne ed-ulaula te meraat, ugaid ne sikiyu

ve mula ne kena kew alang-alang te edtuman te
meupiya ne ed-ul-ulaan.

17 Kena kew ed-ulaula te wara atag din, ugaid
ne pemengaa niyu ke engkey se ed-ul-ulaan niyu
ne ebpekesuhat te kiyug te Kerenan tew ne si

Hisus.
18 Kena kew ve ed-inum te ebpeketevereg su

ayan ne ebpekegkeraat keniyu. Ugaid ne iyan
niyu peveybeyaa te hinawa niyu ke Kedesenan
ne Ebpetuntul te Menusiya.

19 Embiya egkevurun kew ne beyuka niyu ke
Lalag te Eleteala kayi te iringa niyu su apey
ebpekereyu ki Hisu Kristu ke Kerenan tew. Ne
ara se kedeyu niyu ki Hisus ne egenat imbe te
mehalew ne hinawa niyu.

20 Ne peselemati niyu ke Eleteala ne Amey tew
misan engkey se egketemanan niyu su atag dut
te mid-ulaula ni Hisu Kristu ke Kerenan tew.

Ini ne Mekeatag te Ulaula ne Edait dut te
Tiwaley

21 Layun kew pekita te kebpeed-edatey niyu su

geina te iyan niyu ibpeuna te hinawa niyu ne si

Hisu Kristu. .
22 Sikiyu ne menge meritan, ne perumaruma

kew dut te esawa niyu iring te kebperumaruma
niyu ki Hisu Kristu.

23 Su ke meama ne iyan ebayabaya dut te
esawa rin iring ki Hisu Kristu ne iyan ebayabaya
te langun tew ne mibperetiyaya en. Su ke langun
tew ne mibperetiyaya en ne iring te lawa rin ne
sikandin en ke mibpeliyu keytew.

24 Keta be ne ke menge meritan ne ebperu-
maruma dut te esawa ran iring dut te langun

tew ne mibperetiyaya ki Hisu Kristu ne ebperu-
maruma kandin.

25 Sikiyu ne menge meama, ne iyan iya se limui
niyu ke esawa niyu iring dut te kegkelimu ni Hisu
Kristu te menge etew rin. Su imbeliwas din ke
umur din te kebpeliyu rin keytew.

26 Mid-ulaula rin ini su apey kiyu ebmetilak dut
te langun ne sala tew. Su iring te midluluan din
ke menge sala tew, ne ke tuus te midtilak kiyu en
ne ara se kinebunyahi kenitew wey ke Lalag te

Eleteala ne edumaan tew. .
27Uya, midtilak kiyu rin dut te menge sala tew

te kebpenehana rin kenitew su apey meupiya
se kedtengteng din kenitew keta te hewii ne
kedlived din kayi su ed-angey keyta, ne wara
idsawey rin kenitew misan deisek da.

28 Keta be ne sikiyu ne menge meama, na
iyan iya se limui niyu ke esawa niyu iring te
kegkelimu niyu te lawa niyu, su ke esawa nu ne
iring ded te lawa nu.

29 Su wara etew ne kena din ebpedtumuen ke
lawa rin su edtugenuren din. Engketa be imbe
ke kedtugenura ni Hisu Kristu dut te langun ne
sikitew ne mibperetiyaya kandin,

30 su sikitew ini ne nevaluy ne iring te pepata
te lawa rin.

31Suiring dut te impesurat ne Lalag te Eleteala
ne egkahi te, “Embiya ed-esawa ke meama, ne
ed-ewaan din ke amey rin wey ke iney rin ne
ebpekidtampung sikandin dut te esawa rin su
ebpekidseveka sikandin.”

32 Ne ke meana ne impesabut dut te Eleteala
kayi te ingkesurat ne lalag din ne mekegeyip. Ne

iyan ku ebpeiringan ne si Hisu Kristu wey langun
ne mibperetiyaya en kandin.

33 Ne kena ara da se meana rin su ebpenuru
dema te sikiyu ne tiwaley. Tembu be sikiyu ne
menge meama ne iamin niyu ke hinawa niyu
te edlimu te esawa niyu iring te kedlimu nu te
hinawa nu. Ne engketa dema ke meritan, edati
niyu rema ke esawa niyu.

6

Ini ne Mekeatag te Dait ne Ulaula te menge
vata diya te Lukes Dan wey ke Dait ne Ulaula te
Lukes te Kebpetidtu ran dut te menge anak dan

1Sikiyu ne menge anak, perumaruma kew dut
te menge lukes niyu su ini ke dait ne ed-ul-ulaan
dut te mibperetiyaya en ki Hisu Kristu.

2 Su ruen penduan te Eleteala mekeatag keta
ne egkahi te, “Edati niyu ke amey niyu wey ke
iney niyu.” Ne ini ve ke neuna ne penduan din
ne ruen impasad din ke edtumanan niyu.

3 Su egkahi keta te, “Embiya edtumanen niyu
ini, ne meupiya se egketemanan niyu wey
ebereumur kew kayi te ampew te dunya.”

4 Sikiyu ne menge lukes, kena niyu layun
igkeepesi ke menge anak niyu; ugaid ne ipetidtu
niyu sikandan te edait ne ulaula rut te menge
etew ne mibperetiyaya en ki Hisu Kristu ke
Kerenan, ne penurua niyu sikandan dut te kiyug
din kandan.

Ini ne Mekeatag te Ulaula ne Edait dut te
Menge Sugsuhuen wey ke Edsuhusuhu kandan

> Sikiyu ne menge edsugsuhuen, perumaruma
kew dut te edsuhusuhu keniyu kayi te ampew
te dunya. Edati niyu sikandan ne ipehenat niyu
te hinawa niyu ke kedtuman niyu dut te helevek
niyu iring te si Hisu Kristu ke edsuhu keniyu.

6 Kena wey kew ra ed-upiya te helevek niyu ke
ebentayan kew pa apey kew egkereyu nikandin.
Ugaid ne ul-ulaa niyu ve ke kiyug te Eleteala te
egenat imbe te hinawa niyu su iyan niyu itahu
te itungan ne edsugsuhuen kew ni Hisu Kristu.

7Iyan niyu kegelevek dut te edsuhu keniyu ne
lila te hinawa niyu, su iyan benar ne egelevekan
niyu ne si Hisu Kristu ne kena etew ra.

8 Su netuenan niyu ne ruen lalew ne ibehey
te Kerenan tew dut te langun ne ed-ulaula te
meupiya, misan edsugsuhuen etawa kena.

9 Ne sikiyu rema ne ruen edsugsuhuen din,
ne iring ded dema keta se ul-ulaa niyu dut
te edsugsuhuen niyu. Kena kew ebpeliandek
kandan su netuenan niyu te seveka ra ke Eleteala
riya te langit ne Kerenan niyu abpeg ded dut te
edsugsuhuen niyu. Ne sikandin ne wara ibpeuna
rin.

Ini ne Mekeatag te Iring te Adir ne Ibehey te
Eleteala Kenitew su ibpekibunu tew rut te Datu te
Pekaid wey ke menge Sugsuhuen din

10 Ne ini se mewri ne egkehiyen ku. Na
geina te mibpekidseveka kew ki Hisu Kristu, ne
nganey kew kandin te ebmevaher ke sarig niyu
su sikandin ke ruen dekela ne gehem din te
edtavang.

11 Su iring te ebpekibunu kiyu dut te kuntera
tew ne si Setanas ke datu te pekaid ne metehel
ne edlimbung keytew. Tembu be idseluub tew ke
langun ne adir te kebunuey ne in-adir te Eleteala
kenitew su apey kena kiyu egketalew dut te ked-

akal din. . . _
12 Su ke kuntera tew ne kena etew, ugaid ne ke

datu te pekaid wey ke sugsuhuen din ne menge
busew wey ke ruma ne kena egkekita abpeg ke
ruen gehem din diya te kewkewangan ne ed-
ulaula te meraat. Su ruen kebayabaya dan dut
te menge etew kayi te ampew te dunya ne diya
pa ke itungan dan te kerusireman.

13 Tembu be seluub kew te langun ne adir
te ebpekibunu ne in-adir te Eleteala kenitew
su apey kew ebpekepenehana ke keenu ran
egemew. Ne keta ne misan ebmemenuwen kew
dut te datu te pekaid, ne kena kew egkeirud dut
te mid-itindehan niyu.

14 Keta be ne layun kew ebpenehana. Iring te
sundaru ne insebitan din ke adir te ebpekibunu,
ne iyan niyu sebitan ne layun niyu edumai ke
benar. Ne ke ed-ul-ulaan niyu ne metidtu ne iyan
iring te limbutung ne id-alang te kumeng niyu.

15 Ne iyan iring te telumpa niyu ne ke layun
niyu kebpenehana te kebpemenudtul niyu te
ruma niyu te Meupiya ne Tudtul mekeatag ki
Hisus ne iyan kebmelintad te hinawa ran.

16 Ne iyan ruma pa ne adir niyu ne ke kedsarig
niyu ki Hisu Kristu ne iring te kelung ne layun
niyu ibpetirung su apey kew egkeelangi dut te
mekeandek ne ibped-ulaula ni Setanas ke datu te
pekaid su iring ini te pana ne regreg ne ibpana

din keniyu.

17 Ne ke sarig niyu te si Hisu Kristu ke
mibpeliyu keniyu rut te kedusa te sala niyu ne
iyan iring te putew ne sepiyu ne id-alang te ulu
niyu. Ne ke Lalag te Eleteala ne imbehey keniyu
dut te Kedesenan ne Ebpetuntul te Menusiya ne
iyan iring te sundang niyu.

18 Ne keta te inseluub niyu ke langun ne
adir, ne layun kew pengeningeni riya te Eleteala
te ebuyu te tavang din te piya engkey ne
egketemanan niyu. Wara be edsemaan niyu
ugaid ne langun taman ne ipengeningeni niyu
riya te Eleteala, ne iyan niyu ipengeningeni
ke ibpepegitung keniyu dut te Kedesenan ne
Ebpetuntul te Menusiya. Kena kew kebungas
te kebpengeningeni niyu, wey kena niyu lipati
te edragkes te pengeningeni niyu ke langun ne
mibperetiyaya.

19 Ne iragkes a nikiyu te kebpengeningeni niyu
su apey a egketevangi te Eleteala te ebpenuru
kedi rut te dait ne egkehiyen ku kayi te ibpesabut
ku ke lalag din. Ne seveka rema ne apey a
kena egkeandek te ebpesabut kandan dut te
Meupiya ne Tudtul mekeatag ki Hisu Kristu, ini
se pehaney ne wara pa metueni.

20 Su midsuhu a te Eleteala te ebpesabut kayi
te Meupiya ne Tudtul ne ini en iya ke puunan
te ini a te bilengguan guntaan. Tembu be
ebperagkes a keniyu te pengeningeni su apey
kena a egkeandek te ebpesabut dut te insuhu te
Eleteala kedi.

Ke Mewri ne Lalag ni Pablo Kayi te Surat Din

21 Ne si Tikikus se ebpeewiten ku keniyu su
apey sikandin en be se ebpenudtul keniyu te lan-
gun ne egketemanan ku kayi. Suled tew sikandin
te ebperetiyaya ki Hisu Kristu ne igkelimu ku
nevenar, ne egkeserihan ku sikandin te edtavang
kedi kayi te helevek ku.

22 Su tembu ma iya edsuhuen ku sikandin su
apey rin igkepenudtul ke langun ne egketem-
anan dey kayi ne ebeheren din dema ke itungan
niyu.

23 Menge suled ku, iyan ku ebpengeningeniyen
diya te Eleteala ne Amey tew wey ki Hisu Kristu

ne Kerenan tew ne menu ma ke ebeheran dan ke
kedsarig niyu kandan su apey niyu egkeheram

ke melintad ne itungan wey ke kebpelimlimuey
niyu ne riya ebpuun te kandan.

24 Ne ebuyuen ku rema te Eleteala te menu ke
peneuva kew nikandin, langun ne sikiyu ne kena

egkeawa ke limu din ki Hisu Kristu ke Kerenan
tew.

Ara da taman.
Pablo

